Язын бөреләнеп яфрак ярырга әзерләнгән каен белән әңгәмә

Бәхет ул - табигать белән бергә булу,  аны күрү,   аның белән сөйләшү.                   

                                                                                                           /Л.Н.Толстой/
       Менә буранлы, карлы кыш айлары үтеп тә китте. Язны башлаучы март ае  килде. Ләкин кыш әле бер дә китәргә теләми, яз белән тартыша. Кайчакта төнге салкыннар февральдәгедән дә уздырып җибәрә. Урман да әле соры киемендә утыра. Агачлар ялангач, ләкин аларның тизрәк уянып дөньяны яшеллеккә күмеп, кешеләрне сөендерәсе киләдер кебек...
Менә тәрәзә төбендә үскән  каен агачының да шәрә ботакларын  әкрен генә искән җил тирбәтеп куйды. Әйтерсең, аларның кем белән булса да серләшәсе, сөйләшәсе килгән кебек тоелды, миңа. Әйе, бүген алар соры киемнән утырса, озакламый алар зифа буйлы кызлар кебек бар дөньяга ямь биреп утырачак бит. 

Менә каендагы бәләкәч кенә бөреләр моңсу гына карап “Безгә кайчан үсәргә ярый соң?”- дип сораган кебекләр. Тукта, алар бит үз-ара сөйләшәләр. Мин барлык эшемне ташлап, каен янына якынрак килеп, ботакларыннан  сыйпап, игътибар белән тыңлап торамын.
“Безгә кайчан үсәргә ярый соң, - ди берсе, икенчесе “Әле кар эремәгән, җир туң”, - ди, ә өченчесе “Һава әле җылынмаган”. Үзем дә сизмәстән бөреләрнең сөйләшүенә кушылып киттем. “Әйе, сез бик дөрес сөйлисез. Кояш ныграк җылытсын, карлар эресен, бозлар китсен, һава җылынсын, кошлар җылы яктан кайтсын. Шул вакытта гына сезгә үсәргә җиңел, рәхәт булыр”, - дидем. Бөреләрем мине аңлагандай талгын җилдә тирбәлеп алдылар.

Менә бөреләрнең ашкынып көткән көннәре дә килеп җитте. Җылы кояш бөтен дөньяга елмайды. Ерак илләрдән кошлар туган якларына кайттылар, җылы җил исте, һава җылынды.

Мин тагын каеным янына килдем, нәрсәдер күрәсем, ишетәсем килеп озак кына карап торамын. Бөреләрем яшел күзләрен ача башлаганнар бит, миңа елмаеп карыйлар, рәхмәт әйтәләр төсле. Мин дә “Менә хәзер сезгә үсәргә ярый. Сизәсезме нинди җылы җил исә, елгалар шаулап ага, кошлар сайрый. Җиргә апрель ае килде, табигать уяна, сезгә дә уянырга вакыт җитте”,- дидем мин аларга елмаеп.
Яңа ачылып килгән бөреләрдә шундый сихри көчләр бар кебек, иртәдән кичкә кадәр минем күңелем гел алар янына ашкына. Иртән тору белән тәрәзәмне ачып “Исәнме, каенкаем, хәлләрең ничек, төннәрен бөреләргә суык булмадымы, өшемәдегезме?”, дип хәлләрен беләм. Минем бу соравыма, күзләрен тагы да ныграк ача төшеп “Юк, без бит инде үсеп киләбез, күктәге йолдызлар безгә яктылык, җылылык биреп торалар, безгә төнен куркыныч та, суык та түгел”, дигән кебек шыбырдашып алалар. “Ә көндезге кояш безгә җылылыгын биреп, җирдәге кар сулары жылы сок биреп безне иркәләп, сөеп кенә үстерәләр”, дип шатланышып талгын җылы җилдә биишеп тә алдылыр. Мин инде аларның шулай шатланыша-шатланыша үсеүләренә куанып, “Әйдәгез, тизрәк үсегез, сезнең бит кешеләргә зур файдагыз тия. Җәйге эссе кояш нурында өлкәннәр сезнең күләгәдә  рәхәтләнеп ял итәләр, ә балалар кояштан качып уйныйлар, ә кичләрен мәхәббәт эчендә янучылар сезнең янга килеп, бер-берсенә матур вәгъдәләр бирәләр”. Бу сүзләрдән соң каен агачның бөреләре тагы да зураеп ачылып  киткәндәй тоелалар. Табигатьне дә кешене яраткан кебек яратырга кирәк шул, алар да үзләренә карата булган җылы хисләрне аңлыйлар, үзләрен яраткан кешеләрне генә яраталар. Әйе, бераздан соң каен агачы яфрак ярыр, ә инде җәй уртасында каенның чәчәкләре- алкалары үсеп чыгыр. Ә чәчәк аткан каен тирә –якка искиткеч тәмле исләр тарата, бал кортлары, шөпшәләр өчен “ашханә” ролен үти. Бәләкәч кенә минем бөреләрем, алда менә нинди юллар үтәсегез бар әле сезнең.  Табигатькә ямь биреп, кешеләрне шатландырап, үсегез! Яңа гына күзләрен ача башлаган бөреләрем!  

